
1 Inngangur 

Í nútímasamfélagi eins og við lifum í verður sífellt algengara að börn búi ekki hjá báðum 

foreldrum sínum. Há skilnaðartíðni er hér á landi og því hafa mörg börn ekki tækifæri á 

daglegri umgengni við báða foreldra sína. Þegar svo ber undir skiptir miklu máli að gæta 

hagsmuna barnsins í einu og öllu og huga að umgengni þess við það foreldri sem það býr ekki 

hjá. Oft á tíðum eiga foreldrar í góðum samskiptum og slíta sambúð í sátt og samlyndi og 

umgengnisrétturinn er virtur í einu og öllu með hagsmuni barnsins að leiðarljósi. Í 

barnalögum er ekki að finna reglur um inntak eða umfang umgengnisréttarins og er 

meginreglan sú að foreldrar semji um hvernig umgengni skuli vera háttað með það að 

markmiði að sem best samkomulag sé á milli foreldra en ávallt þó hagsmunir barnsins sem 

ráða för sbr. 46. gr. barnalaga. Oftast semja því foreldrar um það hvernig umgengnisrétti er 

háttað. Þannig er staðan þó ekki alltaf. Ef foreldrar ná ekki samkomulagi um umgengnisrétt 

úrskurðar sýslumaður um ágreininginn samkvæmt 47. gr. barnalaga nr. 76/2003. 

Viðfangsefni þessarar ritgerðar verður að gera grein fyrir þeim sjónarmiðum sem horft er 

til þegar ákvörðun er tekin um umgengni. Með lögum nr. 61/2012 um breytingu á barnalögum 

voru lögfest þau sjónarmið sem líta ber til þegar umgengni er ákvörðuð. Áður höfðu 

sjónarmið er varðar umgengni einungis verið að finna í greinargerð með barnalögum nr. 

76/2003. Fjallað verður um hvert og eitt sjónarmið og leitast við að komast að niðurstöðu um 

með hvaða hætti umgengni er ákvörðuð samkvæmt íslenskum rétti. 

2 Umgengnisréttur 

2.1 Almennt um umgengnisrétt 

Samvera barna og foreldra er veigamikill þáttur í þroskaferli barna. Umgengni við báða 

foreldra styrkir barn og þroskar. Það er réttur hvers barns að njóta umgengni við báða foreldra 

sína sem og það er réttur foreldra að njóta umgengni við barn sitt sbr. 71. gr 

stjórnarskrárinnnar um friðhelgi fjölskyldunnar og 3. mgr. 9. gr. Barnasáttmála Sameinuðu 

þjóðanna (hér eftir nefndur barnasáttmálinn).  

Umgengnisréttur í barnarétti felur í sér rétt til samveru og annarra samskipta foreldris og 

barns, oft á tíðum með heimsóknum barnsins til foreldrisins á heimili þess eða annars staðar.
1
 

Segja má að það sé réttur barns að fá að þykja vænt um báða foreldra sína, þó svo að 

foreldrarnir elski ekki lengur hvort annað.
2
 Þessi réttur er mikilvægur í að viðhalda tengslum á 

milli foreldra og barns. Þegar foreldrar hafa slitið samvistum skiptir því gríðarlegu máli fyrir 

það foreldri sem barn býr ekki hjá að umgengnisréttur þess sé virtur sem og það skiptir barn 

miklu máli að fá að umgangast það foreldri sem það býr ekki hjá, nema umgengni sé andstæð 

hagsmunum barnsins, sé ekki talin barni fyrir bestu. 

Umgengnisréttur er byggður á þeirri meginreglu barnaréttar að það sé hagur barnsins að 

umgangast báða foreldra sína. Þó svo að meginreglan sé vissulega sú að umgengni þjóni 

hagsmunum barnsins er það því miður ekki algilt að svo sé. Upp geta komið tilvik þar sem 

umgengni er talin andstæð hagsmunum barnsins. Í slíkum tilvikum því mikilvægt að 

hagsmunir barnsins séu teknir framfyrir hagsmuni foreldra og umfram allt hafðir að leiðarljósi 

þegar ákvörðun er tekin um umgengni sbr. 3. gr. barnasáttmálans og 2. mgr. 1. gr. barnalaga. 

2.2 Hugtakið umgengni 

Í hugtakinu umgengi í lagalegum skilningi er átt við samveru barna og foreldra sem lykilþátt í 

fjölskyldulífi. Allt fram að gildistöku breytingalaga nr. 61/2012 um breytingu á barnalögum 

nr. 76/2003 var talið að umgengi ætti aðeins við um bein samskipti eins og samveru. Við 

gildistöku breytingalaga nr. 61/2012 var gerð sú breyting að almenn skilgreining á umgengni 

var víkkuð með þeim hætti að hugtakið næði bæði til samveru og annarra samskipta sbr. 1. 

mgr. 46. gr. barnalaga nr. 76/2003. Þó má gefa sér það að foreldrar leggi megináherslu á að 

njóta samveru með börnum sínum en þó er ekki talið að eðlilegt sé að miða ákvæði barnalaga 

eingöngu við samveru og takmarka þannig rétt til annarra samskipta.
3
 

                                                 
1
 Dóms- og Kirkjumálaráðuneytið. Barnalög ásamt greinargerð. bls. 119 

2
 Álfheiður Steinþórsdóttir og Guðfinna Eydal. Barnasálfræði. bls. 164 

3
 Alþt. 2011-12, A-deild, þskj. 328 – 290. mál. 

Við ákvörðun um umgengni þarf að taka tillit til aðstæðna og þarfa hvers og eins barns. 

Ennfremur er umgengni þess eðlis að hún þarf stöðugt að vera í endurskoðun. Það er hún er 

háð breytingum meðal annars á aðstæðum með tilliti til aldurs, þroska og fleira. Hérna reynir 

því sérstaklega á samskiptahæfni foreldra í að fylgjast með og aðlaga umgengnina eins og 

aðstæður þróast.   

2.3 Umgengnisréttur í lögum 

2.3.1 Barnaréttur 

Fyrstu heildstæðu löggjöfinni um málefni barna var komið á fót með setningu barnalaga nr. 

9/1981 en þau tóku gildi 1982. Því má með sanni segja að ákveðin tímamót í málefnum barna 

hafi orðið með barnalögum nr. 9/1981. Barnalög hafa þó tekið umtalsverðum breytingum í 

gegnum árin og munum við nú skoða núgildandi barnalög með áherslu á umgengnisrétt og 

þau sjónarmið sem ráða för ákvörðun er tekin um umgengni. Barnaréttur og lög er varða 

barnarétt eru í sífelldri endurskoðun. Það er ríkjandi viðhorf í barnarétti allra siðmenntaðra 

ríka að þegar málefni barna eru til meðferðar ber ávallt að hafa hagsmuni barnsins að 

leiðarljósi. Það hvað þjónar hagsmunum barnsins best er veigamesta atriðið sem til skoðunar 

kemur hverju sinni og skal ráða úrslitum þegar teknar eru ákvarðanir sem varða börn sbr. 1. 

mgr. 3. gr. 
4
 

2.3.2 Barnasáttmálinn  

Barnasáttmálinn hefur verið staðfestur af 192 aðildarríkjum Sameinuðu þjóðanna og er hann 

því sá mannréttindasáttmáli sem staðfestur hefur verið af flestum þjóðum.
5
 Þann 26. janúar 

árið 1990 var barnasáttmálinn undirritaður fyrir Íslands hönd. Samningurinn varð svo 

formlega fullgildur 27. nóvember árið 1992  og var Ísland 126. ríkið sem gerðist aðili að 

samningnum.
6
 Samkvæmt íslenskum rétti fá alþjóðlegir samningar eins og barnasáttmálinn 

ekki sjálfkrafa lagagildi þrátt fyrir fullgildingu. Fyrir lögfestingu barnasáttmálans var hann 

hafður til hliðsjónar við íslensk lög en ef árekstur varð gengu hin íslensku lög framar.
7
 Það 

var því stórt skref stigið í réttindum barna í febrúar 2013 þegar barnasáttmálinn varð loks 

lögfestur með lögum nr. 19/2013. 

                                                 
4
 Anna Guðrún Björnsdóttir og Guðmundur Eiríksson. Samningur Sameinuðu þjóðanna um réttindi barnsins. bls 

145. 
5
 Vefsíða umboðsmanns barna, http://www.barn.is 

6
 Anna Guðrún Björnsdóttir og Guðmundur Eiríksson. Samningur Sameinuðu þjóðanna um réttindi barnsins. bls 

145. 
7
 Þórhildur Líndal. Barnasáttmálinn. bls 8 

Í sáttmálanum felst alþjóðleg viðurkenning á mannréttindum barna og lögfestir hann þá 

skyldu aðildarríkjanna að tryggja að hvert barn njóti sérstakrar verndar og umönnunar, að 

börn séu sjálfstæði einstaklingar með eigin réttindi óháð réttindum fullorðinna.
8
 

Í 3. mgr. 9. gr. barnasáttmálans er fjallað um réttindi barns til þess að halda persónulegum 

tengslum og beinu sambandi við foreldra sína, enda sé það ekki andstætt hagsmunum þess. 

Ljóst er því að umgengnisréttur sá er fram kemur í barnalögum er einnig varinn 

barnasáttmálanum. Sjá má skýrlega að 3. gr. barnasáttmálans sem fjallar um það sem barni er 

fyrir bestu endurspeglast í orðalagi ákvæðis 3. mgr. 9. gr. en þar segir að barn á rétt á 

umgengni við báða foreldra sína nema að það sé talið andstætt hagsmunum þess. Hér væri 

hægt að umorða þetta á þann hátt að barn á rétt á umgengni ef umgengni er barni fyrir bestu 

og ekki andstæð hagsmunum þess. 

2.3.1 Núgildandi lög 

Í VIII. kafla barnalaga nr. 76/2003 með síðari breytingum er fjallað um umgengnisrétt. Með 

breytingalögum nr. 61/2012 var hugtakið umgengni víkkað þannig að undir 46. gr. barnalaga 

félli ekki einungis samvera barns og foreldris heldur einnig önnur samskipti eins og komið var 

lítillega inn á áður.  

Samkvæmt lögunum á barn rétt á að umgangast það foreldri sem það býr ekki hjá með 

reglubundnum hætti svo fremur að það sé ekki andstætt hagsmunum þess en þessi réttur 

kemur skýrlega fram í 1. mgr. 46. gr. laga nr. 76/2003. Jafnframt á foreldri sem barn býr ekki 

hjá bæði rétt og skyldu til að rækja umgengni við barn sitt sbr. 2. mgr. 46. gr. barnalaga. Um 

inntak umgengnisréttarins er ekki fjallað um í lögunum heldur er ætlast til þess að foreldrar 

ákveði inntak umgengninnar í sameiningu eins og best hentar hagmunum barnsins hverju 

sinni. Ljóst er að umgengnisréttur verður að vera í sífelldri endurskoðun og taka mið af 

þörfum barns á hverjum tíma.  

  

                                                 
8
 Vefsíða umboðsmanns barna, http://www.barn.is 

3 Ákvörðun um umgengni 

Þegar umgengni er ákvörðuð er ljóst að líta þarf í mörg horn. Umgengni hefur mikil áhrif á 

bæði börn og foreldra og að mörgu er að huga. Eins og áður sagði er ekki fjallað með beinum 

hætti um inntak umgengni í barnalögum og því látið eftir foreldrum að ákveða hvernig 

umgengni verður háttað sín á milli. Meginreglan er því sú að foreldrar komast að 

samkomulagi hvernig umgengnisrétturinn skuli vera framvæmdur enda mikilvægt að sem best 

samkomulag sé á milli foreldra. Í allflestum tilvikum gengur þetta ferli vel fyrir sig.
9
 Það er 

þó ekki algilt og geta oft sprottið upp miklar deilur hjá foreldrum þegar ákveða á umgengni 

enda oft erfiður tími í lífi fólks þegar komast þarf að niðurstöðu um hvernig umgengni á að 

vera háttað. Mikilvægt er þó að leggja persónulegan ágreining til hliðar og horfa til hagsmuna 

barnsins og þess sem er því fyrir bestu. 

Við skilnað eða sambúðaslit deila foreldrar oft hatrammlega og eiga erfitt með að koma 

sér saman um umgengni. Oft á tíðum lendir barnið á milli í deilum foreldra og foreldrar missa 

sjónar á því sem mestu máli skiptir það er hagsmunir barnsins. Þegar foreldrar geta ekki 

komið sér saman um umgengni tekur sýslumaður ákvörðun um umgengni með úrskurði sbr. 

1. málsl 1. mgr. 47. gr. barnalaga nr. 76/2003 einnig getur dómari tekið ákvörðun um 

umgengni í þeim tilvikum sem foreldrar deila um forsjá eða lögheimili fyrir dómi, sbr. 5. mgr. 

34. gr. barnalaga. Ef um ágreining um umgengni er að ræða er foreldrum skylt að leita sátta 

áður en sýslumaður tekur ákvörðun um umgengni, sbr. 33. gr. a. 

4 Sjónarmið sem ráða för við ákvörðun um umgengni 

4.1 Almennt 

Að komast að niðurstöðu um hvernig umgengi skal vera háttað milli foreldris og barns getur 

verið vandasamt verk. Vanda þarf til verka þannig að niðurstaðan þjóni hagsmunum barnsins. 

En til þess að umgengni þjóni hagsmunum barnsins skiptir máli að ákveðin samstaða sé á 

milli foreldra um það hvernig umgengni skuli háttað. Oft á tíðum er það hægara sagt en gert 

að ná þessari samstöðu sem til þarf svo barni líði vel.
10

 Þegar samstaða er lítil getur hjálpað til 

að hafa ákveðin sjónarmið til viðmiðunar þegar samið er um umgengni. Þetta á jafnt við þegar 

foreldrar semja sín á milli sem og þegar sýslumaður úrskurðar um umgengni eða dómari tekur 

ákvörðun ef deilt er um umgengni samhliða forsjármáli. Þegar niðurstaðan er rökstudd með 

vísun í ákveðin sjónarmið geta foreldrar átt auðveldara með að sætta sig við úrskurð 

sýslumanns ef ljóst er að komist er að niðurstöðu með hagsmuni barnins að leiðarljósi. Þegar 

                                                 
9
 Davíð Þór Björgvinsson. Barnaréttur. bls 227 

10
 Álfheiður Steinþórsdóttir og Guðfinna Eydal. Barnasálfræði. bls 164 

sýslumaður úrskurðar um umgengni getur skv. 47. gr. barnalaga bæði hafnað umgengni eða 

ákveðið að hún skuli fara fram undir eftirliti. Einnig getur sýslumaður hafnað því að ákveða 

inntak umgengnisréttar ef slík niðurstaða er talin vera barni fyrir bestu sbr. 2. mgr. 47. gr. 

barnalaga.  

Með breytingarlögum nr. 61/2012 var 1. mgr. 47. gr. barnalaga nr. 76/2003 breytt á þann 

hátt að í fyrsta skipti voru lögfest þau sjónarmið sem líta ber til áður en ákvörðun er tekin um 

umgengni. Fyrir gildistöku breytingarlaganna voru sjónarmið sem þessi ekki í ákvæðinu sjálfu 

heldur einungis í greinargerð. Eina sjónarmiðið sem tilgreint var lögunum fyrir breytingu var 

sjónarmiðið um að ákvörðun skal alltaf taka eftir því sem er barni fyrir bestu. Í greinargerð 

með breytingalögum segir að markmiðið með lögfestingu sjónarmiðana sé að afmarka frekar 

þá mælikvarða sem liggja til grundvallar hvað barni er fyrir bestu þegar ákvörðun er tekin um 

umgengni. Einnig er æskilegt að foreldrar átti sig á sjónarmiðunum sem búa að baki og að það 

að lögfesta sjónarmiðin nýtist foreldrum til leiðsagnar við gerð samninga um umgengni.
11

 

Ljóst er því að ákvörðun um umgengni er í fastari skorðum eftir gildistöku breytingarlaganna. 

Við lögfestingu sjónarmiðanna urðu þau aðgengilegri fyrir almenning sem á þar af leiðandi 

auðveldara með að kynna sér þau sjónarmið sem líta ber til þegar umgegngni er ákvörðuð. Nú 

beinast sjónir okkar að þessum sjónarmiðum og hvernig þau ber að túlka. Reynt verður eftir 

fremsta magni að komast að niðurstöðu á grundvelli íslensks réttar og hvernig sambærileg 

sjónarmið hafa verið túlkuð í norrænum rétti. 

4.2 Hvað er barni fyrir bestu? 

Allur barnaréttur byggir á því lykilsjónarmiði að allar þær ákvarðanir sem teknar eru sem 

áhrif hafa á börn séu teknar með hagsmuni barnsins að leiðarljósi að sú ákvörðun sem tekin er 

sé barni fyrir bestu sbr. 3. gr. barnasáttmálans og 2. mgr. 1. gr. barnalaga nr. 76/2003 . Þetta 

sjónarmið er gegnum gangandi í gegnum löggjöf á sviði barnaréttar. Í 1. mgr. 47. gr. 

barnalaga nr. 76/2003 kemur fram að þegar ákvörðun er tekin um umgengni ber ávallt að taka 

ákvörðun eftir því sem er barni fyrir  bestu. 

Í barnasáttmálanum kemur skýrlega fram það meginsjónarmið sem ríkjandi er í barnarétti. 

Það er að alltaf þegar ráðstafanir eru gerðar er varðar börn ber að hafa það sem er barni fyrir 

bestu að leiðarljósi. Regla þessi er ein af grunnreglum barnasáttmálans og ber að hafa hana í 

huga þegar önnur ákvæði hans er túlkuð eða þeim beitt.
12

 Ljóst er að í ritgerð sem þessari þar 

sem fjallað er um sjónarmið við ákvörðum um umgengni skiptir þetta lykilmáli og er í raun 

                                                 
11

 Alþt. 2011-12, A-deild, þskj. 328-290 
12

 Hrefna Friðriksdóttir. Samningur um réttindi barnsins. bls 302 

grunnurinn á bak við öll önnur sjónarmið. Þetta sjónarmið ber því ávallt að hafa í huga þegar 

önnur sjónarmið eru skoðuð. Með breytingarlögum nr. 61/2012 var þetta sjónarmið einnig 

lögfest í 2. mgr. 1. mgr. barnalaga.  Eins og áður segir kemur þetta sjónarmið skýrlega fram í 

1. mgr. 3. gr. barnasáttmálans sbr. lög nr. 19/2013 en þar segir að það sem er barni fyrir bestu 

skuli ávallt hafa forgang þegar ráðstafanir eru gerðar sem varða börn. Ljóst er að 1. mgr. 3. gr. 

barnasáttmálans er rúm og líta skal til hennar við skýringar á öðrum ákvæðum 

barnasáttmálans sem og þegar ákvarðanir eru teknar er varða börn.
13

 

Hægt er að fullyrða að barnaréttur flest allra þjóða byggist á þessari grundvallarreglu, að 

komist sé  að niðurstöðu um málefni barna þannig að hagsmunum þeirra sé sem best borgið. 

Mikilvægt er að átta sig á því að þessi regla er ein af þeim grundvallarreglum barnasáttmálans 

sem nauðsynlegt er að hafa í huga þegar önnur ákvæði samningsins og annarrar löggjafar eru 

túlkuð og við ákvarðanatöku er varða börn yfirhöfuð.
14

 

Ekki er þó til neinn skýr mælikvarði á hvað það er sem er barni fyrir bestu. Það hvað barni 

er fyrir bestu getur verið breytilegt á hverjum tíma, út frá menningu, löggjöf og almennum 

viðhorfum og mismunandi skoðunum.
15

 Það hvað barni er fyrir bestu getur því verið 

mismunandi milli landa og menningarheima. Því þarf að vega og meta önnur sjónarmið þegar 

komist er að niðurstöðu um hvað barni er fyrir bestu. Eftir gildistöku breytingalaga nr. 

61/2012, þar sem þau sjónarmið sem líta ber til við ákvörðun um umgengni voru lögfest, er 

kominn ákveðinn rammi utan um með hvaða hætti mat á því hvað barni er fyrir bestu fer fram 

hér á landi. Meginreglan er sú að umgengni barns við báða foreldra sína þjóni hagsmunum 

þess best, þ.e. umgengni sé barni fyrir bestu. Þó meginreglan eigi við í allflestum tilvikum er 

það því miður ekki alltaf. Því er mikilvægt að til staðar séu tæki, sjónarmið, til þess að komast 

að réttri niðurstöðu um hvað sé í raun barni fyrir bestu. Rétt er að árétta það hér að það sem er 

barni fyrir bestu þarf ekki að vera foreldrum þess fyrir bestu. Oft getur reynst erfitt að skilja 

hér á milli en þó er það algjört lykilatriði ef vel á að vera. Færa má rök fyrir því að með 

lögfestingu á þeim sjónarmiðum sem litið er til við ákvörðun um umgengni hafi stórt skref 

verið stigið í að tryggja að þær ákvarðanir sem teknar eru í umgengnismálum uppfylli 1. mgr. 

3. gr. Barnasáttmálans. Með lögfestingu sjónarmiðanna hefur matið á því hvað barni er fyrir 

bestu orðið hlutlægara en ella og því líklegra að leiða til niðurstöðu með hagsmuni barnsins 

að leiðarljósi. 

                                                 
13

 Þyrí Halla Steingrímsdóttir. Það sem er barninu fyrir bestu. bls 173. 
14

 Hrefna Friðriksdóttir. Samningur um réttindi barnsins. bls 302  
15

 Katrin Koch og Espen Walstad. Samvær mellom barn og foreldre som ikke bor sammen. bls 22 

Þegar komist er að niðurstöðu um hvað sé barni fyrir bestu þegar um umgengni er að ræða 

er nauðsynlegt að horfta til þess að barni sé búinn eins góð skilyrði og mögulegt er til þess að 

þroskast og dafna sem einstaklingur. Mikilvægt er að umgengni sé ekki þungbær né erfið fyrir 

barn eða að hún hamli þroska þess. Umgengni á fyrst og síðast að miðast við þarfir barns og 

vera þannig að barn ráði við með tilliti til aldurs og þroska. Í greinargerð með breytingalögum 

61/2012 kemur fram að grunnþarfir barns í umgengni eru, þörfin fyrir tengsl og samveru, að 

barnið finni öryggi og að það tilheyri foreldri og fjölskyldu, þörf fyrir umönnun, örvun og 

stuðning og þörf fyrir vernd, tillit og virðingu.
16

 

4.3 Tengsl barns við báða foreldra 

Fyrsta sjónarmiðið sem vikið er að í 1. mgr. 47. gr. barnalaga eru tengsl barns við báða 

foreldra.  

Í greinargerð með með breytingalögum nr. 61/2012 kemur fram að tengsl barns við foreldra 

skipti miklu máli í sambandi við umgengni. Þegar umgengni er ákvörðuð ber að hafa í huga 

fyrri sögu um bæði umönnun og tengsl. Ef um er að ræða sterk og jákvæð tengsl við 

umgengnisforeldri má gera ráð fyrir rýmri umgengni. Ef hins vegar tengsl eru veik eða jafnvel 

ekki til að dreifa verður að meta möguleika barns til þess að mynda þessi tengsl með hliðsjón 

af vitsmunaþroska barns.
17

 Því má segja að meginreglan hér sé að því meiri og jákvæðari 

tengsl sem um er að ræða, þeim mun líklegra er að komist verði að niðurstöðu um rúma 

umgengni. Ef lítil sem engin tengsl hafa verið til staðar eða jafnvel neikvæð tengsl má gefa 

sér niðurstöðu um þrengri umgengni. Ef atvik eru með þeim hætti að verið er að ákveða 

umgengni í framhaldi að skilnaði eða sambúðarslitum foreldra mæla aðstæður með því að 

ákveðin sé rúm umgengni sé þess óskað.
18

  

Þó verður alltaf, eins og áður sagði í almennri umfjöllun um umgengnisrétt, að hafa í huga 

að mikilvægt er að umgengnisrétturinn sé í stöðugri endurskoðun með tilliti til breytinga á 

aldri, þroska og fleiri þáttum er varða viðkomandi barn. Um lítil og veik tengsl getur verið að 

ræða í upphafi þegar umgengni er ákvörðuð, með tímanum geta tengslin styrkst og aukist á 

milli umgengnisforeldris og barns sem ætti þá mögulega að leiða að sér rýmri umgengnisrétt 

en komist var að niðurstöðu um í upphafi. 

4.4 Aldur barns 

Annað sjónarmiðið sem nefnt er í 1. mgr. 47. gr. er aldur barns. Ljóst er að mismunandi 

sjónarmið eru fyrir hendi er varðar umgengni eftir því á hvaða aldursskeiði viðkomandi barn 

                                                 
16

 . 2011-12, A-deild, þskj. 328-290 
17

Alþt. 2011-12, A-deild, þskj. 328-290 
18

 Dögg Pálsdóttir. „Umgengni og umgengnistálmanir“. bls 106 

er á. Börn á mismunandi aldri eru misvel í stakk búin til þess að takast á við umgengni. Þetta 

sjónarmið er veigamikið og skiptir miklu máli þegar umgengni er ákvörðuð. Í greinargerð 

með breytingarlögum nr. 61/2012 er greinargóð umfjöllun um umgengni miðað við aldur og 

getu barns og verður að miklu leyti stuðst við þá umfjöllun sem þar kemur fram. Miklu máli 

skiptir að horfa hér til annarra atriða en lögfræðilegra en lykilatriði er að byggja á þekkingu á 

þroska barna og mismunandi þarfa þeirra eftir því á hvaða aldri þau eru.
19

 Eins og fyrr segir 

ber að hafa í huga að umgengni þarf að endurskoða með reglubundnum hætti, börn breytast 

með aldrinum og þarfir þeirra er varða umgengni einnig. Hér reynir því mikið á samvinnu 

foreldra.
20

 

Í umfjöllun í greinargerð með breytingarlögum nr. 61/2012 er fjallað sérstaklega um hvert 

og eitt aldurskeið og munum við gera það hérna. Mikilvægt er að greina á hvaða aldurskeiði 

barn er og líta til þeirra atriða sem skipta máli er varða aldur og umgengni. Þessi leið er góð 

þar sem hún gefur gott yfirlit yfir framfarir barnsins og við hverju megi búast við af barninu á 

hverju aldursskeiði.
21

  

4.4.1 Ungbörn 

Þegar barn fæðist er það algjörlega hjálparvana og háð því að aðrir uppfylli þarfis þess. Það 

stjórnar hvorki vöðvum sínum né hreyfingum.
22

 Nýfætt barn getur þó ekki bjargað sér sjálft, 

það er háð öðrum er varðar alla umönnun.
23

 Oft vill það gerast að börn velja einn sem þau 

verða náin og vilja helst vera hjá. Oft er þetta móðirin þar sem barnið er á brjósti og verður 

því háðari móður sinni en föður. Þetta getur þó verið jafnara ef báðir foreldrar annast barn 

álíka mikið. Í upphafi skiptir líkamleg snerting mestu máli í tengslamyndun barna við aðra. 

Snerting er því barninu mjög mikilvæg, gefur barninu traust á umhverfinu. Líkamleg tengsl 

mynda því ákveðinn grundvöll fyrir barnið að fyrstu tengslunum.
24

 

Mikilvægt er á fyrsta ári barnsins að umönnun sé stöðug, róleg og staðfest. Því getur verið 

ungbarni fyrir bestu að umgengnisforeldri umgangist barn frekar oftar en sjaldnar og þá frekar 

í stuttan tíma í einu. Við styttri og reglulegri umgengni eflast tengsl barnsins við foreldri þar 

sem tengslin eflast við endurtekningu fremur en lengri tíma í hvert sinn. Þetta skiptir þó 

sérstaklega miklu máli ef barnið þekkir lítið til, hefur ekki búið með eða notið umönnunar, 

þess foreldris sem óskar eftir umgengni. Með tímanum byrjar barnið að þekkja andlit 

                                                 
19

 Alþt. 2011-12, A-deild, þskj. 328-290 – Um 19. gr. 
20

 Álfheiður Steinþórsdóttir og Guðfinna Eydal. Barnasálfræði. bls 167 
21

 Álfheiður Steinþórsdóttir og Guðfinna Eydal. Barnasálfræði. bls 33 
22

 Álfheiður Steinþórsdóttir og Guðfinna Eydal. Barnasálfræði. bls 36 
23

 Álfheiður Steinþórsdóttir og Guðfinna Eydal. Barnasálfræði. bls 42 
24

 Álfheiður Steinþórsdóttir og Guðfinna Eydal. Barnasálfræði. bls 45-46 

umgengnisforeldrisins og það festist í minni þess.
25

 Hérna getur einnig verið gott fyrir barnið 

ef umgengnin fer fram í aðstæðum sem barnið þekkir til, umgengnisforeldrið kemur til 

barnsins en ekki öfugt.
26

 Ef barn er mjög ungt hefur það því áhrif er varðar lengd dvalar hjá 

umgengnisforeldri og hvort að barn gisti hjá umgengnisforeldri eða ekki.
27

 Á vef sýslumanna 

kemur fram að almennt er ekki úrskurðað um gistingu mjög ungs barns hjá umgengnisforeldri 

gegn vilja forsjárforeldris.
28

  

4.4.2 Börn á leikskólaaldri 

Eftir því sem að börn eldast eiga þau auðveldara með að ráða við breyttar aðstæður og geta 

verið í aukinni umgengni. Þó er mikilvægt að átta sig á því að börn á leikskólaaldri, 2-5 ára, 

eru ennþá að þroskast gríðarlega mikið og því verður að fara varlega í of mikla umgengni.
29

 Á 

fyrri árum leikskólaaldurs hefur barn mikla öryggisþörf, það vill reglusemi og þolir illa 

breytingar og óvissu. Börn á þessum aldri taka upp ákveðna reglusemi og þegar regla er 

komin á hlutina er þeim illa við að breyta mikið til.
30

 Minni barna á þessum tíma er án orða og 

muna börn því ekki lengi eftir því fólki sem það hittir. Því skiptir máli varðandi umgengni á 

þessum árum að umgengni sé fremur oftar og skemur í senn. Ekki líði of langur tími á milli 

og ekki er nauðsynlegt að hvert og eitt skipti vari í langan tíma. Þegar börn eru komin á síðari 

ár forskólaaldurs einkennast samskipti barna og foreldra ekki eins mikið af líkamlegri 

snertingu og það gerir hjá ungbörnum og á fyrri árum forskóla.
31

 Börn þroskast með hverju 

árinu og geta því átt auðveldara með að aðlaga sig að breyttum aðstæðum. Þó ber að hafa í 

huga að börn þroskast mishratt og töluverður munur getur verið á milli einstaklinga.  

Umgengni við börn á leikskólaaldri þarf því eins og hér hefur komið fram að einkennast af 

reglufestu og stöðugleika fyrst og fremst. Ekki er gott ef barn þarf stöðugt að vera að aðlaga 

sig að breyttum aðstæðum þar sem barn á þessum aldri þarf á allri sinni orku að halda til þess 

að þroskast félagslega og vitsmunalega.
32

 Þó þarf að gera sér grein fyrir því að börn eru jafn 

misjöfn og þau eru mörg. Þau taka mishratt út sinn þroska en almennt má segja að fara eigi 

varlega í að umgengni vari í marga daga þegar um svo ung börn er að ræða.
33

 

                                                 
25

 Álfheiður Steinþórsdóttir og Guðfinna Eydal. Barnasálfræði. bls 167 
26

 Alþt. 2011-12, A-deild, þskj. 328-290 
27

 Umgengni. http://www.syslumenn.is 
28

 Umgengni. http://www. syslumenn.is 
29

 Alþt. 2011-12, A-deild, þskj. 328-290 
30

 Álfheiður Steinþórsdóttir og Guðfinna Eydal. Barnasálfræði. bls 62 
31

 Álfheiður Steinþórsdóttir og Guðfinna Eydal. Barnasálfræði. bls 76 
32

 Alþt. 2011-12, A-deild, þskj. 328-290. 
33

Alþt. 2011-12, A-deild, þskj. 328-290. 

4.4.3 Börn á skólaaldri 

Ákveðin tímamót eru í lífi barna þegar skólaganga þeirra hefst. Börnin hafa ríkari skyldur en 

þau höfðu í leikskólanum og gerðar eru meiri kröfur til þeirra. Eftir því sem þau eldast ráða 

þau betur við aukna umgengni og hafa meiri hæfni til þess að aðlaga sig breyttum aðstæðum

 . Svo að mikil umgengni hafi jákvæð áhrif á þroska barns þarf þó að líta til ýmissa 

annarra atriða eins nálægð búsetu umgengnisforeldris og hvort að barn gangi í einn skóla.
34

 Ef 

mikil fjarlægð er á milli og barn þyrfti að ganga í annan skóla verður að gera ráð fyrir því að 

umgengni yrði ákvörðuð þrengri en ef búseta væri nálægt og um einn skóla að ræða. Eftir því 

sem að börn verða eldri fer vilji þeirra að hafa meiri áhrif við ákvörðun um umgengni, sbr. 3. 

mgr. 1. gr. og 43. gr. barnalaga sem og 12. gr. barnasáttmálans. Nánar verður fjallað um vilja 

barns og rétt þess til að tjá sig er ákvarðanir eru teknar í málum er varða þau síðar. 

4.4.4 Unglingar 

Þegar börn eru komin á unglingsaldur verða þau sjálfstæðari og ekki eins háð foreldrum 

sínum. Eyða minni tíma inni á heimilinu og meiri tíma utan heimilisins með vinunum. Börn á 

unglingsaldri vilja hafa eitthvað að segja með hvernig umgengni er háttað, vilja ráða og 

ákvarða hvenær umgengni fer fram og aðlaga umgengni að sínu lífi. Á þessum árum eru börn 

hæfari til þess að vera í nýju umhverfi og án aðalumönnunaraðila. Mikilvægi skóla, vina og 

áhugamála eykst þar sem oftar en ekki eyða börn meiri tíma þar en innan veggja heimilisins.
35

  

Eins og áður sagði hefur sýslumaður heimild til þess að hafna því að ákveða inntak 

umgengni, sbr. 2. mgr. 47. gr. Í greinargerð með barnalögum nr. 76/2003 kemur fram að 

sýslumaður beiti þessari heimild einkum þegar um stálpuð börn er að ræða og barn er á móti 

því að umgengni sé bundið ákveðnum tímamörkum. Barnið vill sjálft fá að ráða hvenær 

umgengni fer fram.
36

 Hér fer því vilji barns varðandi umgengni að hafa enn meiri áhrif en 

nánar verður fjallað um sjónarmiðið er varðar vilja barns hér á eftir. 

4.5 Stöðugleiki í lífi barns 

Í 1. mgr. 47. gr. er einnig fjallað um stöðugleika í lífi barns sem sjónarmið þegar umgengni er 

ákvörðuð. Eins og sagði áður í umfjöllun um aldur sem sjónarmið þegar umgengni er 

ákvörðuð skiptir stöðugleiki og reglufesta miklu máli hjá börnum, sérstaklega þeim sem yngri 

eru. Hægt er að ganga út frá því að því yngri sem börn eru þeim mun meira máli skiptir að 

stöðugleiki sé til staðar. Líf þeirra sé með sambærilegum eða svipuðum hætti bæði hjá 

umönnunarforeldri og umgengnisforeldri. Það gefur auga leið að það þjónar ekki hagsmunum 

                                                 
34

 Alþt. 2011-12, A-deild, þskj. 328-290. 
35

 Alþt. 2011-12, A-deild, þskj. 328-290. 
36

 Alþt. 2002-03, A-deild, þskj. 181-180. 

barnsins ef að allar reglur, dagleg rútína og mörk eru með allt öðrum hætti hjá 

umgengnisforeldri heldur en lögheimilisforeldri. Eins má segja að stöðugleiki í umgengni 

skipti máli, þ.e. að umgengni fari fram á fyrirfram ákveðnum tíma og ekki sé verið að hliðra 

henni til stanslaust, sérstaklega ef um ung börn er að ræða. Góð og gild rök þurfa að vera fyrir 

hendi ef gera á breytingar á því hvernig umgengni hefur verið háttað.
37

 

4.6 Búseta foreldra 

Líta ber einnig til búsetu foreldra þegar umgengni er ákvörðuð skv. 1. mgr. 47.gr. Þegar 

komist er að niðurstöðu um inntak umgengni getur búseta foreldra skipt miklu máli. Augljóst 

verður að telja að miklu máli getur skipt hvort að foreldrar séu búsettir í sama landi eða í sama 

landshluta, almennt verður að telja að því nær hvoru öðru sem foreldrar búa því mun líklegra 

er að komist verði að niðurstöðu um að rúm umgengni sé barni fyrir bestu.
38

  

Ljóst er að aðrar umgengnisreglur koma til með að vera fyrir hendi ef foreldrar búa í sama 

sveitarfélagi en ef að foreldrar búa í sitthvorum landshlutanum. Gera má ráð fyrir að í 

aðstæðum sem þessum er líklegra að þegar langt er á milli fari umgengni fram sjaldnar og 

jafnvel lengur í einu en ef nálægð er mikil á milli heimila. 

 
Í Hrd. 15. desember 2011 (mál nr. 318/2011) var dæmt um umgengnisrétt föðurs samhliða 

forsjármáli. Foreldrar bjuggu í sitthvoru sveitarfélaginu í sitthvorum landshlutunum. Móðirin 

vildi að umgengnisréttur föðurs yrði þrengdur vegna fjarlægðar á milli heimilis hennar og 

föðursins. Faðir taldi flugsamgöngur hinsvegar vera með þeim hætti að það ætti ekki að hamla 

né takmarka rétt til umgengni. Enda er fjarlægðin einungis ein klukkustund í flugvél. 

Hæstiréttur féllst ekki á sjónarmið móður um að búseta aðila væri með þeim hætti að 

réttlætanlegt væri að minnka umgengni. Niðurstaðan var því sú að greiðar flugsamgöngur voru 

taldar réttlæta umgengni aðra hvora helgi. 

 

Draga má þá ályktun af þessum dómi að líta þarf til samgangna þegar umgengni er ákvörðuð 

út frá búsetu foreldra. Í þessum dómi voru samgöngur greiðar og því ekkert sem stóð í vegi 

fyrir umgengni. 

4.7 Vilji barns 

Í 1. mgr. 47. gr. kemur fram að líta beri til vilja barns við ákvörðun um umgengni. Færa má 

rök fyrir því að vilji barns sé eitt af veigamestu sjónarmiðum sem litið er til þegar umgengni 

er ákvörðuð. Í greinargerð með breytingarlögum nr. 61/2012 segir að sjónarmiðið um vilja 

barns í umgengnisdeilum sé í samræmi við 12. gr. samnings Sameinuðu þjóðanna um réttindi 

barnsins og annarra ákvæða barnalaga. Í 3. mgr. 1. gr. barnalaga kemur fram að barn hafi rétt 

á því að láta skoðanir sínar í ljós í öllum málum sem það varðar og tekið skal réttmætt tillit til 

skoðana þess í samræmi við aldur og þroska.
39

  

Í 1. mgr. 43. gr. barnalaga sbr. 4. mgr. 71. gr. stjórnarskrárinnar segir að veita skal barni 

sem hefur nægjanlegan þroska kost á að tjá sig um mál. Nefnd eru þó tvö tilvik þar sem mælt 

er gegn því að börn tjái sig. Það er ef telja megi að slíkt geti haft skaðleg áhrif á barnið eða sé 

þýðingarlaust fyrir úrslit málsins. Í ljósi þess að meginreglan er sú að börn eigi rétt á að tjá sig 

í öllum málum er þau varða sbr. 1. mgr. 43. gr. ber að túlka allar undantekningar frá 

meginreglunni þröngt. 

Í  1. mgr. 12. gr. barnasáttmálans sbr. lög nr. 19/2013 kemur fram að barn sem myndað 

getur eigin skoðanir eigi rétt á því aðað láta þær í ljós í öllum málum er barnið varða og 

réttmætt tillit skal tekið til skoðana þess með tilliti til aldurs þess og þroska. Þessi réttur barns 

er ekki bundinn neinum aldurstakmörkunum heldur þarf að meta hverju sinni með hvaða hætti 

börn mynda sér skoðanir, hvernig þau tjá þær og hvenær rétt sé að taka tillit til skoðana þeirra 

miðað við þroska og aldur. Ákvæði þetta leggur ríkar skyldur á aðildarríki barnasáttmálans að 

sjá til þess að öllum málum er varða börn sé komið í þann farveg að börn geti tekið þátt og 

haft áhrif með því að koma skoðunum sínum á framfæri.
40

 

Ljóst verður að telja af þessari yfirferð um íslenskan rétt og barnasáttmálann, sem varð 

hluti af íslenskum rétti með lögum nr. 19/2013, að réttindum barna til þess að koma 

sjónarmiðum sínum á framfæri er vel haldið til haga í íslenskri barnalöggjöf. Við umfjöllun 

um vilja barns sem sjónarmiðs í umgengnisdeilu þarf að komast að niðurstöðu um hvernig 

túlka beri vilja barns og hversu mikið vægi vilji barns á að hafa í hverju máli.  

Vilji barnsins skiptir verulegu máli og á það sérstaklega við þegar um stálpuð börn er að 

ræða.
41

 Eins og áður segir þarf þó alltaf að virða vilja barnsins með tilliti til aldurs þess og 

þroska. Aldur og þroski barns skiptir miklu máli þar sem börn hafa ekki sama vitsmunalega 

þroska og fullorðnir. Börn hafa oft á tíðum ekki nægilegan þroska og reynslu til þess að geta 

metið afleiðingar af vilja sínum er varðar umgengni. Með hækkandi aldri og auknum þrosk 

eykst hæfni barna til þess að meta afleiðingar ólíkra ákvarðana er varðar umgengni.
42

 Eftir því 

sem barn verður eldra má telja að barn hafi aukna, vitsmunalega og tilfinningalega getu til 

þess að mynda sér skoðun og tjá vilja sinn. Eftir því sem barn er eldra skiptir því vilji barnsins 

varðandi umgengni meira máli. Það liggur í augum uppi að erfitt er að knýja fram umgengni 

gegn vilja barns sem komið er á táningsaldur.
43

 Hér verður þó að gera sér grein fyrir því að 

meta þarf hverju sinni hvort skoðun barns sé raunverulegur vilji þess eða hvort hún mótist að 

einhverju leyti af afstöðu þess foreldris sem barn býr hjá.
44

 Um skýran og einbeittan vilja 

barnsins getur verið að ræða og í samræmi við það sem talið er vera barninu fyrir bestu. Vilji 

barns getur byggst á einhverju sem það hefur upplifað eða orðið fyrir gagnvart 

umgengnisforeldri, meðal annars ofbeldi, og þarf því í tilvikum eins og þeim að taka tillit til 

vilja barnsins.
45

 En eins og áður sagði getur vilji barns einnig mótast af öðrum þáttum. Ljóst 

er að skilnaður og sambúðarslit geta verið erfiðir fyrir börn og haft áhrif á þau, bæði til 

skamms tíma sem og lengri. Ef um miklar deilur á milli foreldra er að ræða getur það brotist 

fram í barni á þann hátt að barn verði andsnúið öllum samskiptum við annað foreldrið sitt. 

Miklu máli skiptir því að vera með á nótunum hvenær vilji barns mótast af raunverulegum 

vilja þess og hvenær er um að ræða áhrif sambúðarslita foreldra eða jafnvel áhrif frá 

lögheimilisforeldri.
46

 

 

Hrd. 28. október 2010 (mál nr. 2/2010). Í dómi þessum var dæmt um umgengni samhliða forsjá. 

M og K skutu dóminum til Hæstaréttar varðandi forsjá en undu niðurstöðu héraðsdóms í 

umgengni. Í héraðsdómnum kom fram skýr vilji barnanna, sem voru 12 og 14 ára gömul, til 

jafnrar umgengni hjá foreldrum sínum. Dómurinn taldi þó líklegt að í ósk barnanna fælist fyrst 

og fremst von þeirra til þess að foreldrar yrðu sáttir og friður myndi ríkja um uppeldi þeirra. 

Taldi dómkvaddur matsmaður rétt að koma til móts við óskir systikinanna um jafna umgengni í 

ljósi reynslunnar og varð það niðurstaða dómsins.  

 

Í þessum dómi ræður vilji barnanna miklu þegar inntak umgengni er ákvarðað. 

4.8 Ofbeldi og hætta á ofbeldi 

Þegar ákvörðun er tekin varðandi umgengni er fyrsta og síðasta markmiðið að tryggja að sú 

ákvörðun sem tekin er sé barninu fyrir bestu sbr. 1. mgr. 3. gr. barnasáttmálans. Almennt er 

það talið barni fyrir bestu að þekkja og umgangast báða foreldra sína. Þó að meginreglan sé sú 

að hagsmunum barns sé best borgið með reglulegri umgengni við báða foreldra er staðan þó 

ekki alltaf þannig. Í sumum tilvikum geta önnur réttindi barnsins vegið þyngra og leitt til þess 

að rétt er að takmarka umgengni þess við foreldra sína. Á þetta aðallega við þegar um ofbeldi 

er að ræða eða hætta er á ofbeldi. Í tilvikum sem þessum þarf að huga að þeim réttindum 

barnsins er varðar vernd gegn hvers konar ofbeldi, sbr. 1. gr. barnalaga nr. 76/2003 og 19. gr. 

barnasáttmálans. Ljóst er að hvers konar ofbeldi getur haft alvarlegar afleiðingar á börn og því 

mjög mikilvægt að tryggt sé að börnum sé tryggð vernd gegn ofbeldi þegar ákvörðun er tekin 

um umgengni.
47

 

Með breytingarlögum nr. 61/2012 var það nýmæli lögfest í 1. mgr. 47. gr. barnalaga að 

sýslumanni beri að meta hættu á að barnið, foreldri eða aðrir á heimili barnsins hafi orðið fyrir 

eða verði fyrir ofbeldi. Einnig var nýmæli í sömu breytingarlögum lögfest í 1. mgr. 1. gr. 

barnalaga um vernd gegn ofbeldi. Telja verður að með þessum nýmælum í barnalögum sé 

stórt skref stigið í þá átt að hagsmunir barns verði hafðir að leiðarljósi fremur en hagsmunir 

þess foreldris sem óskar eftir umgengni. Í rannsókn á áhrifum heimilisofbeldis á ákvarðanir í 

umgengnismálum kemur fram að umgengnisrétti er nánast aldrei hafnað á grundvelli ofbeldis. 

Í niðurstöðum rannsóknarinnar kemur fram að þörf hafi verið á endurskoðun á íslenskri 

löggjöf og lagaframkvæmd og að vægi heimilisofbeldis sé aukið við ákvarðanir er varða 

börn.
48

 Segja má að ákveðið skref sé stigið í þessa átt með lögfestingu á þessu sjónarmiði og 

gera má ráð fyrir að með henni verði í framkvæmd enn betur hugað að því hvað raunverulega 

er barni fyrir bestu og hagsmunir barnsins hafðir að leiðarljósi í einu og öllu. 

Í ákvæðinu kemur fram að mat þarf að fara fram hjá sýslumanni á því hvort barn, foreldri 

eða aðrir á heimilinu hafi orðið fyrir ofbeldi eða hætta sé fyrir hendi að þeir verði fyrir því. Í 

þessu felst að ekki er nauðsynlegt að brotið hafi verið á barninu eða öðrum heimilismönnum 

nú þegar heldur að réttlætanlegt geti verið að takmarka umgengnisrétt ef að ákveðin hætta um 

ofbeldi er fyrir hendi. Ofbeldi og vanvirðandi háttsemi á heimili barns hefur almennt skaðleg 

áhrif á andlega og líkamlega heilsu barna og þroska þess.
49

 Ljóst er eins og áður sagði að í 

framkvæmd hefur ofbeldi haft lítil áhrif þegar umgengni er ákvörðuð og má segja að börnum 

hafi ekki verið tryggð nægileg vernd gegn ofbeldi fyrir gildistöku ákvæðisins. Gera má ráð 

fyrir því að lögfesting á þessu sjónarmiði verði til þess að réttari niðurstöður náist í 

umgengnismálum, það er að niðurstöðurnar séu enn frekar í samræmi við það markmið 

barnalöggjafar að vera barninu fyrir bestu sbr. 1. mgr. 3. gr. barnasáttmálans sem og í 

samræmi við ákvæði 19. gr. sáttmálans um vernd gegn ofbeldi.  

Ljóst er að það er grundvallarregla í barnarétti að foreldri og barn eigi rétt á umgengni við 

hvort annað og að sterk rök þurfa að vera fyrir hendi ef takmarka á þennan grundvallarrétt. 

Hinsvegar ber einnig að komast að niðurstöðu með hagsmuni barnsins í huga sbr. 1. mgr. 3. 

gr. barnasáttmálans en það sem barni er fyrir bestu skal ávallt hafa forgang við ráðstafanir 

sem varða börn. Einnig mælir 19. gr. barnasáttmálans og 1. mgr. 1. gr. barnalaga um vernd 

barna gegn ofbeldi. Í vafatilvikum þarf því í raun að fara fram mat á því hvor rétturinn er 

sterkari. Hver á að bera áhættuna ef hægt er að orða það sem svo. Á að komast að niðurstöðu 

um umgengnisrétt ef hætta er á eða möguleiki á að barn verði fyrir ofbeldi? Telja verður að út 

frá því lykilsjónarmiði barnaréttar að úrskurða eigi í málefnum barna eftir því sem er barni 

fyrir bestu sbr. 1. mgr. 3. gr. að vafa eigi að meta barni í hag en ekki foreldri. Í niðurstöðum 

áðurnefndrar rannsóknar á áhrifum heimisofbeldis á ákvarðanir um umgengni kemur fram að 

umgengnisréttur á Íslandi hafi í gegnum tíðina verið foreldramiðaður og virðist sjónarmiðið 

um að umgengni við báða foreldra sé barni fyrir bestu ganga framar því sjónarmiði að um 

ofbeldi eða hættu á ofbeldi geti verið að ræða. Með lögfestingu á sjónarmiðinu um að líta 

verði til ofbeldis eða hættu á ofbeldi er án efa stigið skref í þá átt að gefa hagsmunum barnsins 

meira vægi en hagsmunum foreldra eins og skýrlega kemur fram í grundvallarreglu 3. gr. 

barnasáttmálans og 2. mgr. 1. gr. barnalaga. 

4.9 Samskipti, ágreiningur og áhrif á barnið 

Með breytingarlögum nr. 61/2012 voru einnig lögfest þau nýmæli í 1. mgr. 47. gr. að 

sýslumanni beri að líta sérstaklega til þess hvort ágreiningur eða samskipti foreldra séu líkleg 

til að koma í veg fyrir, hindra eða draga úr möguleikum barns til að alast upp við 

þroskavænleg skilyrði. Eins og hefur marg oft komið fram á umgengni að vera ákvörðuð út 

frá hagsmunum barnsins, því sem er barni fyrir bestu. Það er því ljóst að réttur barns til 

umgengni snýr að umgengni sem er því til góðs, umgengni sem hefur jákvæð og uppbyggileg 

áhrif á líf þess og þroska.
50

 Skilnaðir og sambúðarslit geta oft á tíðum orsakað harðar deilur á 

milli foreldra. Meta þarf áhrif deilnanna og ágreiningsins á barnið, hvort að um tímabundið 

eða langvarandi ástand er að ræða. Öll börn verða fyrir einhverjum áhrifum við skilnað 

foreldra. Hann getur valdið þeim óöryggi og kvíða, að minnsta kosti um einhvern tíma. Það 

hvernig börn bregðast við skilnaði foreldra fer bæði eftir aldri þeirra og þroska sem og 

tengslum þeirra við foreldrana fyrir skilnað.
51

 Oft á tíðum eru þessu áhrif tímabundin og 

foreldrar vinna saman að því sem er barninu fyrir bestu. Í einhverjum tilvikum er þó 

ágreiningur foreldra svo djúpstæður að hann hefur veruleg áhrif á börn til langs tíma. Börnin 

verða á milli í deilum foreldra. Við slíkar aðstæður þarf sýslumaður að meta hvort að 

umgengni sé andstæð hag barnsins og þörfum þess, hvort takmarka eigi umgengnina og þá 

hversu mikið eða jafnvel hvort umgengnisréttur eigi að vera fyrir hendi yfir höfuð. 

                                                 
50

 Alþt. 2011-12, A-deild, þskj. 328-290 
51

 Álfheiður Steinþórsdóttir og Guðfinna Eydal. Barnasálfræði. bls 155-156 



18 

Lítum nú á dóm Hæstaréttar sem reyndar fellur fyrir gildistöku ákvæðisins en í dóminum 

er komið inn á þetta sjónarmið með skýrum hætti. 

 

Hrd. 15. nóvember 2007 (mál nr. 114/2007): Við skilnað sömdu M og K um jafna umgengni 

við drenginn A. Þ.e. að hann skyldi dvelja aðra hvora viku hjá hvoru foreldri. Í forsjármáli var K 

dæmd forsjáin og umgengnin tekin til endurskoðunar. Matsmaður taldi að það sem truflaði 

drenginn mest varðandi umgengni væri ósamkomulag foreldranna og að það væri forsenda fyrir 

jafnri umgengni að samskiptin bötnuðu. Eins og staðan væri nú gæti jöfn umgengni verið erfið 

fyrir drenginn og hugsanlega komið í veg fyrir að hann nái að festa rætur. Dómurinn komst að 

niðurstöðu um að hagsmunum drengsins væri best borgið með reglulegri umgengni við föður 

aðra hverja helgi en ekki viku-viku fyrirkomulaginu sem hafði verið fyrir hendi.  

Hérna er skýrlega vísað til ágreinings foreldra í niðurstöðum og á endanum er 

umgengnisréttur föðurs takmarkaður miðað við hvernig áður hafði verið. 

4.10 Geðræn vandamál og vímuefnaneysla 

Í greinargerð með breytingarlögunum kemur fram að sjónarmið ákvæðisins um atriði sem líta 

þarf til við ákvörðun um umgengni séu ekki tæmandi talin. Líta ber því til fleirri sjónarmiða 

en þeirra sem lögfest eru í 1. mgr. 47. gr.. Sýslumanni ber því einnig að líta til annarra atriða 

eins og aðstæður umgengnisforeldris og persónulegrar stöðu þess. Einnig geta önnur atriði 

komið til skoðunar eins og geðræn vandamál og vímuefnaneysla sem komið getur í veg fyrir 

að foreldri geti sinnt barni sínu með fullnægjandi hætti á meðan umgengni varir.  

 

Hrd. 17. desember 2009 (mál nr. 264/2009). Þar krafðist móðir þess að hafnað yrði umgengni 

barns þeirra við föður vegna vímuefna- og geðræna vandamála föðurs. Taldi hún barn sitt vera í 

hættu í umgengni. Héraðsdómur komst að þeirri niðurstöðu að móðir þyrfti að afla haldgóðra 

gagna til sönnunar á staðhæfingu sinni um vanhæfni föðursins. Ekki var krafist þess af M að 

hann þyrfti að sanna hæfni sína. Niðurstaða héraðsdóms sem staðfest var í Hæstarrétti var á 

þann veg að föður var dæmd umgengni án eftirlits þar sem móður tókst ekki að leggja fram 

nægilega sterk gögn til stuðnings afstöðu sinni. 

 

Má ráða af þessum dómi að við túlkun á þessum sjónarmiðum, þ.e. vímuefna og geðræn, 

vandamál að allur vafi sé túlkaður með þeim hætti að umgengni fari fram. Þ.e. takmörkun á 

umgengnisrétti er frávik frá þeirri grundvallarreglu barnaréttar að barn og foreldri eiga rétt á 

umgengni við hvort annað og mjög sterk rök þurfa að vera til staðar ef takmarka á þennan 

rétt.
52

 

4.11 Annað 

Ýmislegt annað kemur til skoðunar þegar umgengni er ákvörðuð en þau sjónarmið sem 

lögfest eru í 1. mgr. 47. gr. barnalaga. Meta þarf stöðu barnsins út frá hinum ýmsu þáttum. Ef 

barn er í íþróttum eða öðrum tómstundum getur þurft að hafa það í huga þegar umgengni er 

ákvörðuð. Sama má segja ef um er að ræða systkini á báðum stöðum, þ.e. bæði hjá móður og 

föður. Líta verður þá til hagsmuna systkinanna að umgangast hvort annað og njóta eðlilegra 

samvista.
53

 

Einnig má velta því upp hvort sjónarmið foreldra komi til skoðunar þegar umgengni er 

ákvörðuð. Það er hvað er foreldrum fyrir bestu hafi áhrif þegar ákvörðun er tekin um 

umgengni. Eins og áður sagði í umfjöllun um sjónarmið um ofbeldi og hættu á ofbeldi virðist 

mjög mikið þurfa að koma til svo að umgengnisréttur foreldra sé takmarkaður eða honum 

hafnað á grundvelli ofbeldis eða annarra atriða. Hagsmunir barnsins eiga alltaf að hafa 

forgang við allar ákvarðanir sem teknar eru í málefnum barna sbr. 3. gr. barnasáttmálans og 2. 

mgr. 1. gr. barnalaga. 

5 Niðurstöður 

Óhætt er að slá því föstu að með lögfestingu á þeim sjónarmiðum sem komu fram með 

breytingarlögum nr. 61/2012 hafi verið stig skref í rétta átt er varðar umgengnisrétt á Íslandi. 

Þegar ákvarðanir í málefnum er varðar börn eru teknar ber að hafa hagsmuni barnsins í fyrsta 

sæti, það sem er barni fyrir bestu á að ráða för sbr. 3. gr. barnasáttmálans og 2. mgr. 1. gr. 

barnalaga. Við lögfestingu sjónarmiða eins og þeirra sem farið hefur verið yfir hér að framan 

er ákvörðun um umgengni í fastari skorðum og einfaldara er fyrir foreldra að kynna sér þau 

sjónarmið sem byggt er á þegar umgengni er ákvörðuð. Ætla má því að lögfesting á 

sjónarmiðum þessum gæti einnig haft góð áhrif á foreldra þegar þau semja um umgengni án 

ágreinings. Mikilvægt er að átta sig á að það sem barni er fyrir bestu getur verið mismunandi 

á milli barna. Eins og fram kom í umfjöllun um þau sjónarmið sem ákvæðið tiltekur skiptir 

miklu máli að hafa í huga að umgengni þarf að ákvarða með aldur og þroska barns í huga. Að 

því sögðu skiptir því máli að ákvörðun um umgengni sé endurskoðuð eftir því sem barnið 

eldist og þroskast. Vilji barnsins hefur meira vægi eftir því sem barnið eldist og þroskast. 

Yngri börn hafa meiri þörf fyrir ákveðna daglega rútínu, stöðugleika og festu í umgengni en 

þau sem eldri eru. 

Vonir standa til þess að með lögfestingu sjónarmiðsins er varðar ofbeldi að hagsmunir 

barnsins séu enn frekar hafðir að leiðarljósi við ákvarðanir um umgengni og að meira tillit 

verði tekið til þeirra barna sem verða fyrir ofbeldi eða hætta er á að verði fyrir ofbeldi. 

Nauðsynlegt er að þeim sé tryggður sá réttur er kemur skýrlega fram í 3. gr. barnasáttmálans 

um að hagsmunir barnsins ráði för sem og 19. gr. um vernd gegn ofbeldi.  

Með lögfestingu á framantöldum sjónarmiðum var stigið skref í þá átt að tryggja börnum á 

Íslandi ríkari rétt en áður og vonast höfundur til þess að þau skili því í framkvæmd að 

niðurstöður í umgengnismálum verði eins og við öll viljum, því sem er barninu fyrir bestu. 

